Najava aktivnosti na Kongresu za utorak, 4. 9. 2007. godine

Drugog dana Svjetskog kongresa udruženja komparativnih i internacionalnih pedagoga, održavaju se četiri simpozija, workshop i paralelne sesije u okviru 13 tematskih grupa. 


Prvi simpozij traje od 9.00-12.30, a tiče se komparativne studije provedene u deset zemalja o edukaciji za demokratsko građanstvo u školama. Vodeće institucije simpozija su Njemački institut za međunarodno istraživanje (DIPF) i Vijeće Evrope (CoE). Simpozij se održava u Sali Una hotela Holiday Inn. 

Paralelno sa prvim simpozijem, odvija se i simpozij pod nazivom: UNESCO-ova Međunarodna baza podataka: Izvor za istraživače komparativne pedagogije. 
Institut UNESCO-a za statistička prikupljanja obuhvata i objavljuje komparativne edukacijske podatke i svjetske indikatore. Ova baza podataka sadržava informacije za sve nivoe formalne edukacije u oko 200 zemalja širom svijeta. Ovo je  esencijalni izvor informacija za praćenje progresa edukativnih ciljeva uspostavljenih Milenijskim Razvojnim Ciljevima i Edukacijom za sve. Bazu podataka koriste istraživači kao polaznu tačku za izvođenje edukacijkih programa u drugim zemljama, ali i za upoređivanje organizacije školovanja kroz nacionalni kontekst. Podaci se koriste za najvažnije izvještaje međunarodne razvojne zajednice (World Development Indicators, Human Development Reports, State of the World's Children) i često ih istraživači navode kroz različite discipline. Simpozij se održava u sali Neretva u hotelu Holiday Inn. 

Treći i četvrti simpozij na Kongresu posvećeni su obrazovanju u Japanu, odnosno planiranju komparativnog obrazovanja, učenja i (inter)kulturalnog dijaloga, te duštvenim vrijednostima, visokom obrazovanju i budućnosti japanskog obrazovanja. U terminima od 9:00 do 12:30 i 15:00-18:00 sati, simpoziji se održavaju u sali Drina. 

Na četvrtom simpoziju bit će pezentirana empirijska istraživanja stavova studenata pedagogije o mirovnom obrazovanju u Integriranim studijama u Japanu, te razmišljanja o promjenama i izazovima na japanskim univerzitetima. 


Interaktivni i eksperimentalni workshop Obrazovanje za mir u Bosni i Hercegovini održava se od 15:00 do 18:00 sati u sali Neretva na kojem će učestvovati dr. H.B. Danesh, osnivač i predsjednik EFP (Education for Peace) International, Claude Kieffer, direktor Odjela za obrazovanje OSCE-a, Naghmeh Sobhani, direktor EFP-Balcans, a radove će u dugoj sesiji ove radionice prezentirati i učenici bh. osnovnih i srednjih škola, nastavnici i predstavnici pedagoških instituta. 


Od oko 200 izlaganja u paralelnim tematskim grupama raspoređenim u novoopremljenim multimedijalnim salama Filozofskog fakulteta u Sarajevu, izdvojili smo nekoliko zanimljivih tema: Tradicionalna pozicija muškarca i žene u modernom društvu – osnova za rekonceptualizaciju obrazovanja (o kojoj će govoriti prof. dr. Sofija Vrcelj sa Odsjeka za pedagogiju Filozofskog fakulteta u Rijeci, a koautorica rada je Anita Klapan), Igračke i igre u dječijem vrtiću: učiti kako živjeti zajedno (autor rada prof. Monick Lebrun-Niesing iz Francuske), Komparativni pristup obrazovanju u postmodernom kontekstu (prof. dr. Michel Suetard iz Francuske), Decentralizacija obrazovanja u kontekstu globalizacije (prof. Ligia E. Toutant sa University of California Los Angeles). 


Od značajnih predavača izdvajamo: Claudde Kieffera, direktora Odjela za obrazovanje OSCE-a u BiH, mr. Yusufa Sayeda iz UNESCO-a, prof. dr. Heidi Ross sa University of Michigan, prof. dr. Lin Jing sa Univerziteta Maryland (USA), prof. dr. Leslie Limage i prof. dr. Vandru Masemann koje će učestvovati na sesiji posvećenoj prof. dr. Davidu Wilsonu, bivšem predsjedniku Svjetskog savjeta udruženja komparativnih i internacionalnih pedagoga-edukatora (WCCES).  


Jedna od predavača na Kongresu je i Anne Hicklin Hudson sa Queensland University of Technology iz  Australije koja je bila predsjednica WCCES-a od 2001. do 2004. godine, te Bruggeman Delphine, profesorica na Univerzitetu u Lilu, voditeljica tematske grupe: Etnička pripadnost, religije, sekularizam i duhovnost (tematska grupa 7) na francuskom jeziku. Profesorica Bruggeman će prezentirati i rad „Mobilne škole za romsku djecu u Francuskoj: škola prilagođena etničkom i kulturnom odobravanju“. 


Od učesnika iz BiH koji će u utorak izlagati svoje radove, svakako treba izdvojiti mr. Larisu Kasumagić sa Univerziteta u Zenici koja je ujedno i menadžer Svjetskog kongresa udruženja komparativnih i. intrnacionalnih pedagoga i koautoricu njenog rada Eminu Dedić, asistenticu na Odsjeku za pedagogiju Filozofskog fakulteta u Sarajevu. Rad je na temu: Uključivanje mladih u društveni razvoj: multikulturalno obrazovanje u kontekstu postratnog liječenja i oporavka. 


U tematskoj grupi 7, od bh. učesnika izlagat će i profesor Haris Kurić sa Odsjeka za pedagoške znanosti Eastern Mediteranean University iz Kipra, a svoje izlaganje o komparativnom pristupu proučavanja pedagoško-psihološkog obrazovanja za razvoj profesionalizma u nastavi prezentirat će prof. dr. Mirha Šehović sa Filozofskog fakulteta u Tuzli. 

Nakon radnog dijela Kongresa, učesnici će posjetiti Baščaršiju i stari dio grada. 

